
ПЕСНЯ БУДАЎНІЦТВУ




Прыдзе новы — а мудры — гісторык,

А ён прыдзе — ужо ён ідзе —

І сказ дзіўны, праўдзівы ад зорак

І да зорак аб нашых прасторах,

Аб падзеях, людзях павядзе.


Ён раскажа, як з творчым імкненнем

Для народаў закон выдавала

Большэвіцкая праўда, сумленне,

Каб жыццё ўжо было без цярпенняў

І мінула пракляццяў навала.


Як знішчаліся цвёрдай рукою

Пролетараў варожыя класы,

Як на фронтах ішоў бой за боем,

Як зброд ворагаў здаўся, не ўстояў

Ў тыя грозныя бурныя часы.


Як ішла рэканструкцыя смела

Па заводах, на полі, па думках,

Перашкоды знішчаючы ўмела,

Хоць варожы табун адзічэлы

Ёй імшу пахавальную крумкаў.

